
Naleraq Kuno Fencker

 

 

Namminersorlutik Oqartussat pigisaanni, pisortat suliffeqarfiutaanni  

misissueqqissaarnermi iluaqutaasinnaasut aamma ajoqutaasinnaasut selskabit   

niuertorpalaartumik ilusiligaasimanerannut aaqqissuussisimanermi   

siunertaqartunuinnaanngitsoq taamaattorli aamma immikkuullarissumik politikikkut   

qajassuussinissaq pillugu UPA2026-mut saqqummiussinissaannik Naalakkersuisut   

peqquneqarnissaannik Inatsisartut aalajangiiffigisassaattut siunnersuut 

(Inatsisartunut ilaasortaq Pele Broberg, Naleraq)   

 

Siullermeerneqarneranut oqaaseqaat: 

 

Siullermik Naleqqamiit Pele Broberg, Naleraq, siunnersuutaanut pingaarutilimmut 

qutsavingurusupparput.  

 

Naleqqamiillu imatut oqaaseqarfigissavarput. 

 

Nunarsuarmigooq akit qaffammata, iliuuseqarsinnaanngilagut! Ilumut? 

Aap, nunarsuarmi akit aqunnavianngilagut. Kisianni nammineq nunatsinni ingerlatagut 

iliuuseqarfigisinnaavagut. 

 

Pisiniarfimmigooq akit qaffattut qiasunngunaannarput, Naalakkersuisunngooq siuliisa 

iliuusissaat Naalakkersuisut siulittaasuanik nalilerneqarpoq, oqaatigineqarlunilu -  

issuaalaassaanga “NUL”.  

 

Maanna aamma taamatut oqarsinnaavugut. Inuuniarneq akikinnerulinngilluinnarpoq, 

aningaasat nalingi qaffanngilluinnarput. Taavami? Naleqqamiit una siunnersuut ilaatigut 

aaqqissutissat ilagissavaat. 

 

Naalakkersuisut pisortat suliffeqafiutaani siulersuisut aningaasarsiaat 150% sinnerlugu 

qaffappaat. Innuttaasummi?? 

 

Eqqaamavisiuk qanga KGH GTO-lu ingerlagallarmata? Taakku suliffeqarfiit marluk, maanna 

selskab-erpassuiarnut agguarnikuupput, tamarmik immikkut pisortalersortut, 

siulersuisulersortut, tamakkiisumillu kiffartuussinikkut unammillernartumik 

inissisimasinnaasartut. 

Suliffeqarfippassuit nunatsinni, inukitsunnguami ataqatigiissaarinikkut 

pitsanngorsartariaqalerpagut. Ilumoorsinnaanngilarmi, suliffeqarfiit taakkua marluusimasut, 

maanna A/S- nik 20- nut agguartariaqartut. Allannguisariaqalerpugut, nutaaliamik 

eqqarsarluta. 

 

Maanna suliffeqarfiit amerlanerpaat A/S- tut ingerlapput, tassanilu Naalakkersuisut 

toqqaannaq qanoq ingerlatsinissamik oqartussaanerat killeqarpoq. Naak ilaatigut 

kiffartuussinissamut, akinut allanullu akuersisussaatitaangaluarlutik, qanimut politikkikkut 

aalajangersinnaaneq killeqarpoq aammalu selskab-itut ingerlaneq inatsisitigut 

piumasaqaateqarluni. 

 

Taanna SOV- mik naalisartagaat sunaana?  

SOV tassaavoq pisortat suliffeqarfiutaat namminersortuutitaq, immikkut inatsisitigut 

pilersinneqartoq. A/S-it assigalugit nammineq siulersuisoqarlunilu pisortaqarpoq. 

Pingaarneq tassaavoq suliffeqarfiup suliassai, inuiaqatigiinnut pisussaaffii aammalu 

politikkikkut aqunneqarnerata sinaakkutai immikkut inatsimmi 

aalajangersarneqarsinnaanerat. 

 

Nunatsinni suliffeqarfiit pisortanit pigineqartut arlallit innuttaasunut 

pinngitsoorneqarsinnaanngitsunik kiffartuussipput. Innuttaasullu amerlanertigut allamik 

toqqagassaqanngillat. Taamaattumik erseqqissumik aalajangersartariaqarparput: 

suliffeqarfiit taakkua inuiaqatigiinnut suut qulakkiissavaat, kiffartuussinerlu qanoq ittoq 

innuttaasut akilersinnaasaannik akeqartillugu neqeroorutigissavaat? 

 

SOV-tut aaqqissuussinikkut kiffartuussinermut, akinut sinneqartoorutinillu atuinermut 

piumasaqaatit immikkut inatsimmi aalajangersarneqarsinnaapput. Taamaalilluni 

inuiaqatigiinnut pisussaaffiit suliffeqarfiup ingerlanneqarneranut tunngaviussapput, 

siulersuisut kisimik isumagisassarinagit. 

 

Matumani anguniakkagut marluupput: suliffeqarfiit inuiaqatigiinnut pisussaaffii 

erseqqissassallugit aammalu ingerlatsineq pisariinnerulersissallugu. SOV-nngortitsineq 

allaffissornermik annikillisitsisinnaavoq. Qanormi? Suliffeqarfiit ataatsimoortinneqarnerisigut 

allaffissornikkullu suliassaasa ataatsimut ingerlanneqalernerisigut pisortat siulersuisullu 

ikilisinneqarsinnaassapput, aningaasartuutillu annikillisinneqarsinnaallutik. Taamaattumik 

aaqqissuussaanermik allannguineq innuttaasunut qanoq iluaqutaasinnaanersoq 

misissortikkusupparput. 

 

Tassami ullumikkut siulersuisut, pisortat amerlavallaarujussuarput. Pigisat nalingi, 

qularnaveeqqutaasinnaasut avissaartuutsippallaarpagut. Nunarput namminersulivinniartoq 

taamannak aquunnarsinnaanngilarput. 

 

Naleqqamiit siunnersuut ammavoq, tassa misissuinissamut periarfissat ammapput. Partiit 

ilaseraatsigit tapersiinissassinnik, uungalu siunnersuummut immersuilluarnissassinnik. 

  

Assersuutigalugu misissorneqarsinnaavoq ineqarnermut suliffeqarfiit SOV-mut ataatsimut 

katersorneqarsinnaanersut, ataatsimik siulersuisoqarluni ataatsimillu pisortaqarfeqarluni. 

Taamaalilluni aqutsineq allaffissornerlu ataatsimoortinneqarsinnaapput, suliat suliffeqarfinni 

assigiinngitsuni immikkut suliarineqartarnerat annikillisinneqarluni. Inissianik 

attartortitsisarneq, aserfallatsaaliineq innuttaasunillu sullissineq inatsisitigut erseqqissunik 

piumasaqaateqarfiussapput. Pisariaqarpat SOV-ip ataani A/S-it imaluunniit ApS-it 

atorneqarsinnaapput, taakkununngalu aqutsinikkut piumasaqaatit inatsisit atuuttut 

naapertorlugit aalajangersarneqassallutik. 

 

Naleqqamiit aamma nalilersortikkusupparput, akileraartarnermut inatsisip 

nalimmassarneqarnissaa, tassami, holding selskabivinnik pilersitsisinnaanermut periarfissaq 

ammartariaqalerparput. Taamaasilluni nalillit, iluanaarutit allallu tassunga suliffeqarfimmut 

ataatsimoorussisumut akileraarusernagit ingerlateqqissinnaanissaat periarfissaasariaqarmat. 

Sooq? Nalillit katersoraanni qularnaveeqqusiineq, erniat allallut akikillisinnaammata. 

Millionerpassuarnik naleqarsinnaasut. 

 

Naleqqamiit aamma isumaqarpugut Namminersorlutik Oqartussat suliffeqarfiutaat 

nalilersorneqartariaqartut, unammillerfiusumi ingerlatsissanersut imaluunnit immikkut 

kisermaassillutik ingerlatsissanersut. Kalaallit Nunaani siunissami qanoq suliffeqarfiutigut 

ingerlassanersut, minnerpaamik nalunaarusiornikkut, naleqqersuilluarnikkullu 

aquttariaqarpagut, Namminersortunngorsaaneq pisariaqarfiusuni anguniarlugu. 

Ilumoorsinnaanngilarmi pisortat aningaasalersungaannit suliffeqarfiit, namminersortuvinnut 

equngasumik unammillertuarnissaat. 

 

Naleqqamiit oqarusuppugut, kiisami, qaa, Kalaallit Nunaannut tulluartumik 

aaqqissuusseqqitta - maanna ingerlatseriaaserput akisuallaaqaaq, pisariuallaaqaaq, 

inuiaqatigiinnut atugassarititanut ilaatigut pitsaanngippallaaqaaq. 

 

Naleqqamiit isumaqarpugut aaqqissuusseqqinnikkut akit pitsaanerusut angusinnaagigut, 

allaffissorneq minnerusoq, kiffartuussineq pitsaanerusoq, aningaasarsiornikkut angusat 

pitsaanerusut. Minnerunngitsumillu politikkikkut aqutsilluarneruneq.  

Tassa akit avataaniik qaffakkaluttuinnartut taamatut pakkersimaarsinnaavagut, nammineq 

innuttaasutta atugassaritaasa pitsanngorsarnerisigut, akikillisaaviginerisigut. 

Naleqqamiit oqaatigissuarput uani isumaqatigiikkatta, Nunarsuarmi akit 

aqussinnaanngilagut. Kisiannili nunatsinni iliuuseqarsinnaarujussuarpugut.  

 

Naggataatigut Partiit kaammattorusuppagut oqallilluarnissaannut, Kalaallit Nunattami 

siunnissaanut tunngasoq annertooq eqqartorparput. Nutaalioqatigisigut, 

allanngueqatigisigut, innuttaasugut pillugit.   

 

Suliffeqarfiutitta ingerlanneri akikillippata, nalillit pigisaat atorluarneqarsinnaanngorpata, 

erniat apparsinnaapput, akit appartinneqarsinnaapput, ataqatigiissaarineq 

pitsaanerusinnaavoq, pisortat ikilisarneqarsinnaapput, siulersuisut ikilisarneqarsinnaapput, 

allarpassuarnullu iluaqutaanissaat siunissami aamma sunniuteqarsinnaapput. 

 

Taamaattumik Naleqqamiik naangaassuteqanngivilluta, Pele Broberg, Naleraq, 

siunnersuutaa taperserparput Aningaasanut, akileraartarnermullu ataatsimiisitaliamut 

ingerlateqqipparput. 


